
Di hari jang brikoeinja, dalem roemahnja Tan Hoe Yoe dibikin satoe perdjamoean makan minoem jang sanget rame, dengen dikoendjoengin oleh banjak sekali orang, jang semoeanja ada sanak koelawarganja itoe familie Tan, sedeng itoe pesta ada boeat kahormatannja Tan Ko Wie jang aken brangkat pergi pada hari noesa. Semoea orang makan minoem dengen bergoembirah, dan ampir semoeanja menanjaken kapan Tan Ko Wie aken balik kombali ka Ankhee; tapi itoe semoea djawaban oleh Tan Ko Wie didjawab sadja belon tentoe, dan saoepamanja tida ada halangan tentoe ia aken balik kombali. Itoe pesta sampe djaoeh malem baroe boebaran.

Pada malem jang berikoetnja, satoe pesta makan minoem jang diadaken oleh semoea orang-orang toewanja Tan Ko Wie poenja moerid, dibikin dalem itoe roemah sekola jang loeas; tapi ini kali ampir semoea orang makan minoem dengen hati tertindi, sebab iaorang merasa sanget tida tega berpisahan sama itoe goeroe sekola jang pinter dan baek boedi. Di waktoe itoe pesta soeda maoe sampe di achirnja semoea orang berbangkit dari tempat doedoeknja dan kasi slamat djalan pada Tan Ko Wie dengen tiga tjawan arak.

Tan Ko Wie samboet itoe pembrian slamet dengen minoem lantas tiga tjawan arak, kamoedian ia bikin sedikit pembitjarahan.

„Toean-toean, sekalian jang terhormat," moelai ia, „sadari bebrapa taon lamanja akoe berdiam di ini tempat dengen mendapettoean-toean sekalian poenja perlakoean jang manis dan baek, hingga akoe merasa sanget bersoekoer dan betah sebagi di kampoeng kalahirankoe sendiri. Ini hari dengen tida terdoega akoe moesti berpisahan sama toean-toean sekalian, sasoenggoenja

